
Estamos a piques de comezar unha tempada especial porque especial é

que oito clubs, catro masculinos, tres femininos e un mixto, compitan

esta campaña na elite nacional. Un luxo ao alcance de moi poucas

cidades.

No entanto, faltariamos ao espírito do programa Siareiros se só nos

centrásemos nos que máis arriba chegaron. Alegrámonos por eles e por

nós, si, pero Siareiros pode presumir hoxe, aquí, tamén de 22 clubs no

programa Base e que son exemplo de traballo de formación: sacrificado,

calado e, sobre todo, educativo. Centos de vigueses e viguesas pasaron

por esas entidades ao longo dos anos e iso merece un respecto. Si, son

siareira. Un orgullo que vos invito a compartir.

Xamais debemos esquecer as nosas raíces formativas. Como tampouco

que a situación deportiva que vivimos agora, cun tecido asociativo

inesgotable e prolífico, forxouse a golpe de entusiasmo duns directivos

con ilusión para mover montañas.

Con todo, este esforzo necesita ser compartido por unha afección fiel,

disposta a gozar dende as bancadas entregando toda a súa calor e

agarimo a unhas cores que son as nosas. Por iso eliximos o lema de



“Vigo, co deporte”, porque entendemos que en tempos complicados

como os actuais, unha frase directa é o esixido, sen necesidade de

artificios publicitarios ou palabras rebuscadas. Somos deportistas e

estamos co deporte. Si, son siareiro. Todo un orgullo do que quero

facervos partícipes.

O deporte é un elemento integrador, recoñecido polo Consello de

Europa, e a nosa postura é firme. Todos somos Siareiros e Siareiras. Non

se pode entender a competición, profesional, semiprofesional ou

simplemente amateur, sen unha afección detrás, sen uns socios e socias,

sen siareiros e siareiras. Eles son pedra angular de calquera proxecto e é

agora o momento de convencerlles de que se impliquen como nunca

coas cores que aman, cos que se identifican e nós representamos, porque

é a súa hora.

Non hai brillantez nunha vitoria sen aplausos, nun triunfo con bancadas

baleiras. O deportista, o club, busca vencer pero necesita construír o seu

orgullo, a súa tradición, a súa filosofía, dende o apoio duns seguidores,

testemuñas activas do que na pista ocorre. Son siareira. É o meu orgullo,

que hoxe quero compartir con todo o mundo.

“O futuro”, dicía o escritor francés Victor Hugo, “ten moitos nomes:

para os febles é o inalcanzable; para os temerosos, o descoñecido; para os

valentes é a oportunidade”. Nós aliñámonos cos e coas valentes. Porque

queremos seguir progresando, formándonos,



promocionando a cidade alá onde compitamos e tamén, por que non,

polo pracer de gañar, de competir; por iso manifestamos o noso

compromiso de realizar o máximo esforzo para acadar as metas máis altas

ás que, dende a humildade, podamos chegar nas nosas respectivas

modalidades.

Só dende a unidade do deporte local poderemos presumir de logros

futuros que engadir aos moitos pasados. Tócanos xogar no presente un

papel de compromiso. Aceptamos o reto, queremos que a afección, as

empresas e o propio Concello coñézano e, polo tanto, que entre todos

nos guíen cara ao mesmo. Claro que son siareiro! É o meu orgullo, pero

tamén o de todos e todas.

No museo Verbum-Casa das Palabras,
a 1 de setembro de 2011

